ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՀՈՒԼԻՍԻ 1-Ի N 924-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. Անհրաժեշտությունը
	«Հայաստանի Հանրապետության կառավարության  2010 թվականի հուլիսի 1-ի N 924-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծով (այսուհետ՝ Նախագիծ) առաջարկվող փոփոխությունները միտված են երկակի նշանակության ապրանքների արտահանման, Հայաստանի Հանրապետության տարածքով դրանց տարանցիկ փոխադրման, ինչպես նաև երկակի նշանակության տեղեկատվության և մտավոր գործունեության արդյունքների փոխանցման թույլտվության տրամադրման գործընթացի ժամկետների կրճատմանը՝ պետական կառավարման արդյունավետության բարձրացման և վարչարարության պարզեցման նպատակով։ 
Գործընթացների ներկայիս տևողությունն ավելորդ վարչական բեռ է ստեղծում տնտեսավարողների համար և բացասաբար է ազդում արտահանման դինամիկայի, ներդրումային միջավայրի և գործարար ակտիվության վրա։ 
Թույլտվության ժամկետների կրճատումը պայմանավորված է գործնական անհրաժեշտությամբ՝ ապահովելու առավել օպերատիվ գործընթաց տնտեսավարողների համար, ինչն էլ իր հերթին կբերի տնտեսավարողների ծախսերի նվազեցման և գործարար միջավայրի մրցունակության ամրապնդման։
2․ Ընթացիկ իրավիճակը և խնդիրները
Գործող կարգավորումը սահմանում է այնպիսի ժամկետներ, որոնք գործնականում հաճախ երկարաձգում են երկակի նշանակության ապրանքների արտահանման ու փոխանցման թույլտվությունների տրամադրման ընթացքը։
Արդյունքում՝
· տնտեսավարողները բախվում են գործընթացների ձգձգման,
· ավելանում է վարչարարական ժամանակային և ֆինանսական բեռը,
· նվազում է արտահանման կանխատեսելիությունը,
· մրցակցային դիրքերը տարածաշրջանային շուկաներում թուլանում են։
Վերոնշյալ խնդիրներն առաջացնում են առկա ընթացակարգերի վերանայման և վարչարարության ժամկետների կրճատման անհրաժեշտություն, որն ուղղված է գործընթացի օպտիմալացմանը, տնտեսավարողների իրավական և բիզնես միջավայրի բարելավմանը և պետական կառավարման ընդհանուր արդյունավետության բարձրացմանը։
3. Տվյալ բնագավառում իրականացվող քաղաքականությունը
Տվյալ ոլորտում պետական քաղաքականությունը միտված է վարչարարության պարզեցմանը, թույլտվությունների տրամադրման ընթացակարգերի արդիականացմանը, ներդրումային և գործարար միջավայրի բարելավմանը, արտահանման խթանմանը և պետական կառավարման համակարգում արդյունավետության բարձրացմանը, որոնց ուղղությամբ իրականացվում են մի շարք բարեփոխումներ։
4․ Կարգավորման նպատակը և  բնույթը 
Առաջարկվող կարգավորումն ունի նորմատիվ իրավական բնույթ և նախատեսում է փոփոխություններ գործող իրավական ակտում՝ միտված երկակի նշանակության ապրանքների, տեղեկատվության և մտավոր գործունեության արդյունքների արտահանման գործընթացի ժամկետների կրճատմանը։ Կարգավորումը նպատակ ունի նպաստել վարչարարության պարզեցմանն ու պետական կառավարման արդյունավետության բարձրացմանը։
5. Նախագծերի մշակման գործընթացում ներգրավված ինստիտուտները
Նախագիծը մշակվել է ՀՀ էկոնոմիկայի նախարարության կողմից:
6․ Ակնկալվող արդյունքը
Նախագծի ընդունումը կնպաստի երկակի նշանակության ապրանքների արտահանման և փոխանցման գործընթացների զգալի արագացմանը, ինչի արդյունքում կբարձրանա տնտեսավարողների գործունեության պլանավորման արդյունավետությունը։ Վարչարարական ժամկետների կրճատումը կբերի տնտեսավարողների համար ծախսերի նվազեցման և գործարար միջավայրի բարելավման, գործընթացների պարզեցումը և օպտիմալացումը կնպաստեն նաև ներդրումային միջավայրի կայունացմանն ու գրավչության աճին։ Այս փոփոխությունները կնպաստեն ինչպես տնտեսական ակտիվության, այնպես էլ պետական կառավարման ընդհանուր ցուցանիշների բարելավմանը։


7․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Սույն որոշման նախագիծը բխում է ՀՀ Կառավարության 2021–2026թթ. ծրագրի «ԻՆՍՏԻՏՈՒՑԻՈՆԱԼ ԶԱՐԳԱՑՈՒՄ» բաժնում սահմանված առաջնահերթություններից, մասնավորապես՝ պետական կառավարման գործընթացների արդյունավետության բարձրացման և պետական ինստիտուտների բարեփոխման հրամայականից։ Կառավարության նպատակն է ստեղծել արդյունավետ, հաշվետու և ժամանակակից կառավարման համակարգ, որն իրականացվող քաղաքականությունների մշակման, հասարակությանը մատուցվող ծառայությունների որակի բարձրացման և պետական կառավարման մարմինների ինստիտուցիոնալ կարողությունների ամրապնդման միջոցով կնպաստի տնտեսության կայուն զարգացմանը։
8․ Այլ տեղեկություններ (եթե այդպիսիք առկա են)
Նախագծի ընդունման կապակցությամբ պետական բյուջեում ծախսերի և եկամուտների էական ավելացում կամ նվազեցում չի նախատեսվում:


